
ՀՀ տարածքային կառավարման և ենթակառուցվածքների նախարարության (այսուհետ՝ Նախարարություն) և «Ոսմար» ՍՊԸ և «Արարատ-Ճանշին» ՍՊԸ կոնսորցիումի (այսուհետ՝ Կապալառու) միջև 15.07.2021 թվականին կնքվել է «ՏԿԵՆ-ՀՄԱԱՇՁԲ-2021/3Շ» ծածկագրով պայմանագիրը (այսուհետ՝ Պայմանագիր), համաձայն որի՝ Կապալառուն պարտավորվել է Պայմանագրով սահմանված կարգով, նախատեսված ծավալներով, ձևով և ժամկետներում կատարել Պայմանագրի N 1 Հավելվածով սահմանված ծավալաթերթ-նախահաշվով նախատեսված Մ-2, Երևան-Երասխ-Նորավան- Տաթև-Կապան-Մեղրի-ՀՀ սահման միջպետական նշանակության ավտոճանապարհի (նախկին՝ Հ-46, /Մ-2/-Տաթև-Աղվանի-/Մ-2/(Սյունիք) հանրապետական նշանակության ավտոճանապարհի կմ37+500-կմ55+000) կմ260+200 - կմ277+700 հատվածի հիմնանորոգման աշխատանքները։
Պայմանագրի ներքո ստորագրվել են աշխատանքների հանձնման-ընդունման թվով 12 արձանագրություններ։
Պայմանագրի N 2 Հավելվածով հաստատված աշխատանքների օրացուցային գրաֆիկի համաձայն՝ աշխատանքների կատարման ժամկետ է սահմանվել Պայմանագրի ուժի մեջ մտնելուց 200 օր հետո, բայց ոչ ուշ, քան 2021 թվականի նոյեմբերի 30-ը:
22.12.2021թ․ կնքվել է Պայմանագրի թիվ 2 Համաձայնագիրը, որով Պայմանագրով նախատեսված աշխատանքների կատարման ժամկետ, աշխատանքների չկատարված մասի համար սահմանվել է 2022 թվականին աշխատանքների կատարման համար ֆինանսական միջոցներ նախատեսվելու դեպքում Կողմերի միջև կնքվող համաձայնագիրն ուժի մեջ մտնելու օրվանից հաշված 65 (վաթսունհինգ) օր։
 19.08.2022թ․ կնքված թիվ 3 Համաձայնագրով աշխատանքների կատարման համար սահմանվել է նոր ժամկետ՝ Համաձայնագրի ուժի մեջ մտնելուց հետո 65 օր։
 Կապալառուի կողմից աշխատանքները նշված ժամկետում չավարտելու և Պայմանագրով ստանձնած պարտավորությունները ոչ պատշաճ կատարելու համար Կապալառուի նկատմամբ կիրառվել է Պայմանագրի 6.2 կետով նախատեսված տույժ՝ աշխատանքների հանձնման-ընդունման 26.10.2022թ. N 10, 11.11.2022թ. N 11 և 08.12.2022թ․ N 12 արձանագրություններով ընդունված աշխատանքների դիմաց վճարումներ իրականացնելիս:
Կապալառուն 08.12.2022թ․ N 50 գրությամբ դիմել է Պատվիրատուին՝ տեղեկացնելով աշխատանքներն ավարտելու  մասին և խնդրել ձևավորել ավարտված շինարարական օբյեկտը շահագործման ընդունող հանձնաժողով:
ՀՀ ՏԿԵ նախարարի 28.04.2023թ. N 732-Ա հրամանով ձևավորվել է ավարտված շինարարական օբյեկտը շահագործման ընդունող հանձնաժողով (այսուհետ՝ Հանձնաժողով):  
      ՀՀ քաղաքաշինության, տեխնիկական և հրդեհային անվտանգության տեսչական մարմնի կողմից 31.05.2023թ․ ներկայացվել է ավարտված շինարարության շահագործման ընդունման հանձնաժողովի անդամի եզրակացություն քաղաքաշինական փաստաթղթերը չներկայացնելու վերաբերյալ:
Պատվիրատուն 22.09.2023թ․ N ԱԵ/34/28760-2023 գրությամբ դիմել է 06․07․2021թ. կնքված N ՏԿԵՆ-ՄԱ-ԾՁԲ-2021/1ՏՀ պայմանագրի հիման վրա տեխնիկական հսկողության ծառայություններ մատուցող «Սուֆետ» ՍՊ ընկերությանը՝ առաջարկելով  տեղում ուսումնասիրել առկա թերությունների բնույթը և ծավալները, դրանց վերացման համար անհրաժեշտ միջոցառումների ժամանակացույցը քննարկել Կապալառուի հետ: Տեխնիկական հսկողի կողմից կազմված ցանկին համապատասխան՝ Կապալառուի կողմից իրականացվել են թերությունների վերացման աշխատանքներ:  
02․07․2025թ․ Հանձնաժողովը, տեղում իրականացնելով ակնադիտական ուսումնասիրություն, արձանագրել է թերություններ: Այցին ներկա են եղել Կապալառու կազմակերպության պատասխանատու աշխատակիցները, որոնց բանավոր ներկայացվել են թերությունները, ցուցում է տրվել ողջամիտ ժամկետում վերացնել դրանք և տեղեկացնել Պատվիրատուին:
Այցից հետո Կապալառուն 2025թ.  հոկտեմբեր-նոյեմբեր ամիսներին աշխատանքներ է իրականացրել արձանագրված թերությունների վերացման ուղղությամբ։
05․03․2026թ․ Հանձնաժողովը կրկին այցելել է շինարարական օբյեկտ։ Արձանագրվել է, որ չնայած այն հանգամանքին, որ Կապալառուն Հանձնաժողովի կողմից 02.07.2025թ․ այցելության ընթացքում մատնանշված թերությունների վերացման ուղղությամբ ձեռնարկել է միջոցներ, այնուամենայնիվ կրկին առկա են նույն թերությունները։ Թերությունների առկայությունը վկայում է, որ Կապալառուի կողմից աշխատանքներն իրականացվել են ոչ պատշաճ որակով: Ճանապարհի առանձին հատվածներում թերությունները վերացվել են փոսային նորոգման եղանակով, որը նոր հիմնանորոգված ճանապարհի համար ընդունելի չէ։
Հիմք ընդունելով այն հանգամանքը, որ արձանագրված թերությունները վերացված չեն, Հանձնաժողովը, իրականացնելով 19.03.2015թ. N 596-Ն որոշմամբ հաստատված կարգով սահմանված իր գործառույթները, գտնում է, որ ավարտված շինարարական օբյեկտը շահագործման ընդունման ենթակա չէ։ 
Պայմանագրի 1․2 կետի համաձայն՝ Պայմանագրով նախատեսված աշխատանքները կատարվում են ՀՀ օրենսդրությամբ սահմանված ստանդարտներին, շինարարական նորմերին և կանոններին, աշխատանքի նախագծին, ինչպես նաև պայմանագրի անբաժանելի մասը կազմող աշխատանքի ծավալաթերթ-նախահաշվին համապատասխան։
Պայմանագրի 3․4․1 կետի համաձայն՝ Կապալառուն պարտավոր է աշխատանքների առնվազն 100 տոկոսը կատարել անձամբ, պայմանագրով նախատեսված կարգով և ժամկետներում, իր ուժերով, գործիքներով, մեխանիզմներով, ինչպես նաև անհրաժեշտ նյութերով ու պատշաճ որակով՝ նախագծին և ծավալաթերթին համապատասխան։
Պայմանագրի 6․1 կետի համաձայն՝ Կապալառուն պատասխանատվություն է կրում աշխատանքի որակի և Պայմանագրով նախատեսված ժամկետի պահպանման համար:
[bookmark: _Hlk143517632]Պայմանագրի 3․1․4 կետի համաձայն՝ Պատվիրատուն իրավունք ունի միակողմանի լուծել պայմանագիրը և պահանջել հատուցելու իրեն պատճառված վնասները, եթե.
գ)	Կապալառուի կողմից կատարված աշխատանքը չի համապատասխանում նախագծանախահաշվային փաստաթղթերով սահմանված պահանջներին։
ՀՀ քաղաքացիական օրենսգրքի (այսուհետ՝ Օրենսգիրք) 347-րդ հոդվածի համաձայն` պարտավորությունները պետք է կատարվեն պատշաճ` պարտավորության պայմաններին, օրենքին և այլ իրավական ակտերի պահանջներին համապատասխան, իսկ նման պայմանների ու պահանջների բացակայության դեպքում` գործարար շրջանառության սովորույթներին կամ սովորաբար ներկայացվող այլ պահանջներին համապատասխան:  Օրենսգրքի 408-րդ հոդվածի համաձայն` Պարտավորության խախտում է համարվում այն չկատարելը կամ անպատշաճ (կետանցով, ապրանքների, աշխատանքների և ծառայությունների թերություններով կամ պարտավորության բովանդակությամբ որոշվող այլ պայմանների խախտմամբ) կատարելը: 
Օրենսգրքի 719-րդ հոդվածի 1-ին մասի համաձայն՝ կապալառուի կատարած աշխատանքի որակը պետք է համապատասխանի կապալի պայմանագրի պայմաններին, իսկ պայմանագրում նման պայմանների բացակայության կամ դրանց թերի լինելու դեպքում` համապատասխան տեսակի աշխատանքներին սովորաբար ներկայացվող պահանջներին: Կատարված աշխատանքի արդյունքը պատվիրատուին հանձնելու պահին պետք է ունենա պայմանագրում նշված կամ սովորաբար առաջադրվող պահանջներով որոշվող հատկություններ և ողջամիտ ժամկետի սահմաններում պիտանի լինի պայմանագրով սահմանված օգտագործման համար.․․։
ՀՀ կառավարության 04.05.2017թ.֊ի թիվ 526-Ն որոշմամբ հաստատված «Գնումների գործընթացի կազմակերպման» կարգի 112-րդ կետի և Պայմանագրի 4.6 կետի համաձայն՝ աշխատանքն ընդունելիս կիրառվում են նաև հետևյալ պայմանները՝
1) Կապալառուի կողմից շինարարության ավարտի մասին տեղեկություն ստանալուց հետո Պատվիրատուի ղեկավարը ձեռնարկում է միջոցներ Հայաստանի Հանրապետության կառավարության 2015 թվականի մարտի 19-ի N 596-Ն որոշմամբ սահմանված ավարտված շինարարությունն ընդունող հանձնաժողով (այսուհետ՝ ընդունող Հանձնաժողով) ձևավորելու և կատարված աշխատանքներն ընդունելու համար.
2) պայմանագրի կատարման արդյունքը համարվում է ամբողջությամբ ընդունված պետական կառավարման մարմնի ղեկավարի` Հայաստանի Հանրապետության կառավարության 2015 թվականի մարտի 19-ի N 596-Ն որոշմամբ սահմանված կարգով ձևավորված հանձնաժողովի կողմից կատարված աշխատանքներն ընդունվելու դեպքում.
3) մինչև ավարտված շինարարական օբյեկտի ընդունումը` Հայաստանի Հանրապետության կառավարության 2015 թվականի մարտի 9-ի N 596-Ն (այսուհետ՝ Կարգ) որոշման համապատասխան ստեղծված հանձնաժողովը Հայաստանի Հանրապետության օրենսդրությամբ սահմանված կարգով փաստագրում է ավարտված շինարարության օբյեկտը և կազմում օբյեկտը շահագործման ընդունող հանձնաժողովի ակտ.
4) սույն կետի 3-րդ ենթակետում նշված ակտը սահմանված կարգով ստանալուց հետո պատասխանատու ստորաբաժանումն ստուգում է ավարտված շինարարական օբյեկտի (կատարված աշխատանքների) համապատասխանությունը պայմանագրի պահանջներին և, եթե կատարված աշխատանքը` 
ա. համապատասխանում է պայմանագրի պայմաններին, ապա ստորագրվում է պայմանագրի կատարման արդյունքն ընդունելու մասին հանձնման-ընդունման ավարտական արձանագրություն, 
բ. չի համապատասխանում պայմանագրի պայմաններին, ապա արձանագրություն չի ստորագրվում.
Հիմք ընդունելով Հանձնաժովի թիվ Ն/30.2/960-2026 զեկուցագիրը, «Ճանապարհային դեպարտամենտ» հիմնադրամի թիվ N ՃԴ/01//503-2026 գրությունը և այն, որ «Ոսմար» ՍՊԸ և «Արարատ-Ճանշին» ՍՊԸ կոնսորցիումը խախտել է Պայմանագրով ստանձնած պարտավորությունները՝ համաձայն Պայմանագրի 3.1.4 կետի «գ» դրույթի՝ Նախարարությունը միակողմանի լուծում է «ՏԿԵՆ-ՀՄԱԱՇՁԲ-2021/3Շ» ծածկագրով Պայմանագիրը: 
Հայտնում ենք, որ «Ոսմար» ՍՊԸ և «Արարատ-Ճանշին» ՍՊԸ կոնսորցիումի նկատմամբ կկիրառվեն «Գնումների մասին» օրենքի 6-րդ հոդվածի 2-րդ մասի պահանջները:
«Գնումների մասին» օրենքի 6-րդ հոդվածի 1-ին մասի 6-րդ կետի համաձայն` մասնակիցն ընդգրկվում է գնումների գործընթացին մասնակցելու իրավունք չունեցող մասնակիցների ցուցակում, եթե խախտել է պայմանագրով նախատեսված կամ գնման գործընթացի շրջանակում ստանձնած պարտավորությունը, որը հանգեցրել է պատվիրատուի կողմից պայմանագրի միակողմանի լուծմանը կամ գնման գործընթացին տվյալ մասնակցի հետագա մասնակցության դադարեցմանը և մասնակիցը հրավերով և (կամ) պայմանագրով սահմանված ժամկետում չի վճարել հայտի, պայմանագրի և (կամ) որակավորման ապահովման գումարը։
«Գնումների մասին» օրենքի 6-րդ հոդվածի 1-ին մասի 6-րդ կետով  նախատեսված հիմքերն ի հայտ գալու դեպքում պատվիրատուի ղեկավարի պատճառաբանված որոշման հիման վրա լիազորված մարմինը մասնակցին ներառում է գնումների գործընթացին մասնակցելու իրավունք չունեցող մասնակիցների ցուցակում:
Տեղեկացնում ենք, որ եթե լիազորված մարմնին որոշումը ներկայացվելու վերջնաժամկետը լրանալու օրվա դրությամբ մասնակիցը կամ պայմանագիրը կնքած անձը վճարում է պայմանագրի և (կամ) որակավորման ապահովման գումարը, ապա պատվիրատուն տվյալ մասնակցին ցուցակում ներառելու պատճառաբանված որոշումը չի ներկայացնում լիազորված մարմին։
Միաժամանակ տեղեկացնում ենք, որ Ընկերության կողմից ներկայացված պայմանագրի ապահովումը սահմանված կարգով կներկայացվի ընկերությանը սպասարկող բանկ՝ պայմանագրի ապահովումը գանձելու /ՀՀ ֆինանսների նախարարության կողմից բացված հաշվեհամարին փոխանցելու/  նպատակով։ 
Հաշվի առնելով վերոգրյալն՝ առաջարկում ենք N «ՏԿԵՆ-ՀՄԱԱՇՁԲ-2021/3Շ» ծածկագրով գնման պայմանագրի որակավորման ապահովումը Ձեր կողմից գնումների մասին ՀՀ օրենսդրությամբ սահմանված ժամկետում ամբողջությամբ վճարվելու դեպքում, այդ մասին գրավոր տեղեկացնել ՀՀ տարածքային կառավարման և ենթակառուցվածքների նախարարությանը՝ կցելով վճարումը հավաստող փաստաթուղթը (անդորրագիրը)։
Տեղեկացնում ենք, որ եթե վճարման ենթակա գումարները փոխանցվեն ՀՀ ֆինանսների նախարարության կողմից բացված հաշվեհամարին, ապա Ընկերության նկատմամբ չեն կիրառվի «Գնումների մասին» օրենքի 6-րդ հոդվածի 1-ին մասի 6-րդ կետով և 2-րդ մասով նախատեսված դրույթները:


                Հարգանքով`
                                                                                                  Ա․ Երիցյան



Կատարող՝ Գնումների համակարգման բաժնի պետ, Զ. Հայրապետյան
Հեռ. 010511328

